
Internetek ez ditu zertan herrien oinarri eta sustrai kulturalak zapuztu 

Garapenerako, Internet «oso lagungarri» izan daitekeela uste du Fabio Pena Brasilgo 'Saude e Alegria' elkarteko kideak, nahiz onartu duen arriskutsua ere izan daitekeela 


iñigo bilbao - BILBO 

Internet tresna egokia izan daiteke herri txikiak eta gutxiengoen hizkuntzak suspertzeko, baina, era berean, horiek guztiak desagerrarazteko bide ere eman dezake, berdintasunaren izenean. Horixe, atzo, Kultura eta Nortasunaren gaineko tailerrean atera zuten ondorioetako bat. Mundu digitalean sartzea gauza bat dela nabarmendu zuten agintariek, eta bestea, guztiz ezberdina, informazioa eskuratu ahal izatea. «Teknologia hutsak ez du ezertarako balio. Edonor sar daiteke Interneten; herri txikiak informazioaren gizartearen aurrean jarri eta euren txokoa egitean dago gakoa», esan zuen atzo Fabio Pena Saude e Alegria (Osasuna eta Poza) izeneko elkarteko kideak. 

Fabio Pena Brasildik etorri da Bilbora, eta atzo, Amazonas aldeko indigenekin garatzen dabiltzan egitasmoen berri eman du zuen biltzarrean. Penak Brasilgo Amazonako erreka bazterretan bizi diren herri indigenen kultura, ekonomia eta bizimodua suspertzeko asmoz garatutako egitasmoen berri eman zuen, besteak beste. Lantzen dabiltzan programen artean, hezkuntza eta komunikazioari lotutakoa nabarmendu zuen Bilbon. Atzo, Mocorongo izeneko komunikazio sarea aurkeztu zuen. Hango ohiko hedabideekin batera irratia eta lekuan lekuko aldizkariak teknologia berriak baliatzen dituzte indigenek ,euren arteko komunikazio sarea osatzeko eta, bide batez, mundu zabalari euren herriaren berri emateko. «Teknologia berriak ez dituzte halabeharrez herri horien oinarri eta sustrai kulturalak zapuzten, ez dute zertan». Brasilgo txoko hartan ere entzun dute Interneten aurki daitekeen informazioak lekuan lekuko jatorrizko kulturak zapuztu ditzakeela, baina eurei ez zaie halakorik gertatu. 

Izateko modu ezberdinak 

Herritarrak, gazteak batez ere, mundu zabalean izateko hainbeste modu dagoela ikusita, euren izatasunaz jabetu dira, dituzten ezberdintasunez ohartu dira. Xehetasun horiei eutsi eta sendotzeko premia ikusi dute, eta sarea baliatu dute mundu zabalean euren berri izan dezaten. 

Internetek, gainera, herri txiki horien garapen ekonomikoa lagundu duela esan zuen. Arrantza, ehiza eta nekazaritzan oinarritutako produkzioa kanporatzeko balio izan die, esaterako. Are gehiago, «turismoaren multinazionalen hatzaparretatik haratago», herri txiki hauek lantzen duten ekoturismoa Brasilen eta handik kanpo ezagutarazteko balio izan die Internetek.Tailerra, berez, kultura eta hizkuntza minorizatuen auzian teknologia berriek izan dezaketen eragina aztertzeko antolatu zuten, baina Brasilgo hizlaria izan zen gaiari eutsi zion bakarra. Amaitutakoan, solaserako tartea izan zen, eta han zenbait kezka agertu zituzten entzuleek. «Herri txikiak bidegurutze batean daude: egia da, teknologia berriak direla herri horientzat ez desagertzeko bide ia bakarra, baina, era berean, teknologia horiek dira herri horien ohiturak, hizkuntzak eta kulturak zapuzten dituztenak», esan zuen Hego Ameriketatik etorritako parte hartzaile batek.Ez zen agertu zen kezka bakarra izan. Mikel Galartza Urdiaingo (Nafarroa) zinegotziak aurrerapenak aurrerapen, tailerreko mintzaldiak erdaraz entzun behar izan zituela salatu zuen, lau itzulpen egin diren arren, euskarara ez delako itzuli Bilboko goi bileran. «Teknologiaren mitoa saldu digute, herri eta hizkuntza minorizatuen etorkizuna bermatzeko bide bakarra dela esanda, baina errealitateak erakutsi digu teknologiak gaztelaniaz egitera behartzen gaituela euskaldunak». 

Agintariak nor bere premiei begira 

Kultura norberaren premien arabera neurtzen dela nabarmen geratu da tailerrean. Bernard Stiegler, esaterako, Europari begira dago. Frantziako Ikerkuntza eta Koordinazio Akustiko Musikalaren Institutuko presidente izanik, «gogaituta» dago kontsumo kulturarekin: «Espiritualtasunean oinarritutako kapitalismo berria, eta ondorioz, kultura berria, sortu behar dugu. Erlijioa ezin da izan kontsumoaz nazkatuta daudenen alternatiba bakarra». 

Tom Klinkowstein, berriz, beste muturrean dago. New York hirian diseinu irakasle den aldetik, ikasleek nanokulturak sortzeko egin duten apustua aztertu zuen atzo. «Unean bertan sortu eta etorkizunik ez duten komunikazio harremanek sortzen duten kulturak dira; puntako teknologietatik abiatuta, sare txikietan oinarritzen direnak». Suediako itsasbazterrean, Blekinge hirian, berriz, turistak erakartzeko erabiliko dituzte teknologia berriak. 
